
Мон улонлы ой ышты осконме, 

Поти ке но трос могзетъёс пырти.

Монэ кужмо яратонэ жутиз.

Зеч тодисько ини туннэ:

Оз кыс, оз кыс сайкыт яратонэ!

Ф. Васильев.

Котькуд  калыклэн литератураез кылдэмез дырысен ик ини шугъяськыса но паймылыса вераны тырше кык адямиос куспын кузеяськись мылкыд сярысь.
«Яратон, яратон? Мар меда сыче тон?» - сюлэмыз чигиськыса вазиськоз одигез  адями, нош мукетыз та  кылъесын ик пушказ тэрисьтэм лоптись мылкыдзэ оръялоз. Соиз но, таиз но уз шедьты, дыр, ас юанэзлы тыро-пыдо валэктон.

Кирилл Егорович Ломагинлэн «Сьод тэльын пушъем яратон»  повестяз возьматэмын  кема  аръес  чоже  сюлмысь  кысымтэ  яратон.

Удмурт шаерысь Фёдор Иванович Очеев но Белоруссиысь Дарья Черноглазко куспын яратон мылкыд гомзиз ож сюрес вылын. Трос яратись сюлэмъесты война  люкиз но, герзаз но… Герзаз ке но, капчиен оз сётскы, трос чиданэз адзоно но чидано луизы яратись сюлэмъёс. Чидан но оскон, яратон но вормон – та кылъёс чильпырало быдэс повесть пыр. «Малы дунне вылын  дырын -дырын лек сильтолъёс – ожъёс шукыръясько ? Весяклы му мед ньылоз тиледды, войнаос!» - шуэ Очеев.

Дарьялы но Педорлы, повестьысь геройёслы, тылжуо вакытэ яратонзы жуатскемзы бере ик, люкиськоно луэ ог 30 аръёслы. Озьы ке но, соос яратонзэс сюлэмазы возизы.Нуналлы быдэ соос ог-огзы сярысь малпаськыса улизы. Педорлы Дарья син азяз весь «сыче ик улэп, мусо, чебер, йоно …» пуксе. Вотъёсаз но солы Дарья  лыктылиз. «Тау, нуные, вотам лыктэмед понна. Пинал дырме, шудэным пачылмыса зыгыръямме тодам уськытид» – шуэ со. «Кыче меда ини тон… Кытчы ышид тон, Дарьюше, яратоно боеце, Черноглазкое? Малы ог-огмес ыштим?» - аслэсьтыз ачиз Педор юаса улиз. Дарьялэсь яратэмзэ но яратоно адямизэ сюлмаз воземзэ ми адзиськом кылбуръёсысьтыз но суредъёсысьтыз. Вань  ужъёссэ со яратоно муртэзлы гинэ сизе. Со кылбуръёсын адзиськизы Дарьялэн малпанъёсыз, витемез, мозмонэз, осконэз, лулгажанэныз вераськонэз. Озьы Дарья аслыз ачиз кужым но оскон пычатыны юрттиз гожъямъёсыныз:
Тон палан шунды жужа,

Мон палан – кысэ, пуксе.

Сюлмы нош малы весь жуа?

Тонэ вите, маза уг сёт.

Маза уг сёт,

Уг сёт!

Уг сёт!

Но оскисько:

Вуод тон – вот!

Вуод!

Вуод!

Вуод!
Зырдыт яратонзы юрттиз шуг-шекытъёсты чиданы. Очеев ортчиз ож сюресэз. Котьку командир атакае нырысь ик ачиз жутскылиз. Озьы ке но, йырыз «быгылес кылиз». «Оло нош шудэ музонъёсызлэсь  тросгес вал… Оло тынад яратонэд, сюлворемед, восяскемед  шуод-а монэ утизы», - шуэ Очеев.
Озьы ик Дарьялы но яратонэз кужым сётэ. Дарья дас кык пиналъёс полысь укмыссэ утьыны быгатэ.

«Кирень куректонэз» шомъязы «Федюнько» но «Дарьюша». Озьы ке но, «сьод тэльын  пушъем яратонзы» быдэс улонзэс югдытиз. Со бадзым яратон – вань улонэз, дунне вылысь вань зечсэ сюлме тэрытыны тыршон. 

Кирилл Егорович туала егитъеслы адзем карымон яратонэз суреда сюлэмзэ усьтэ, номыре ватытэк, номыре кырыжтытэк, ваньзэ шонер возьматыны тырше. Туж усто шараяны быгатэм геройёсызлэсь мылкыдзэс, сюлэм шугъяськонъёссэс, улон шоры учкемзэс.

